
АННОТАЦИЯ

Диссертациялық зерттеу тақырыбының өзектілігі. Кәсіпкерлік қызмет қазіргі заманғы экономиканың маңызды элементі. Инновациялық даму жағдайында кәсіпкерлердің экономикалық айналымға белсенді қатысуы экономикалық өсуді қамтамасыз етудің және еңбек өнімділігін арттырудың негізгі факторларының бірі болып табылады. Қазақстан Республикасында кәсіпкерлік қызметті дамыту және оны құқықтық қорғауды күшейту мемлекеттің әлеуметтік-экономикалық саясатының басым бағыттарының бірі. Қазақстан Республикасы Конституциясында кәсіпкерлік қызмет еркіндігі бекітілген. Бұл қағиданың іс жүзінде жүзеге асырылуы кәсіпкерлік сектордың даму көрсеткіштері арқылы да айқындалады. 

Ұлттық статистика деректері Қазақстанда шағын және орта кәсіпкерлік субъектілері санының тұрақты өсуін көрсетеді. Мәселен, 2025 жылғы 1 қаңтардағы жағдай бойынша тіркелген шағын және орта кәсіпкерлік субъектілерінің саны 2 262,4 мың бірлікті құраса, 2026 жылғы 1 қаңтарда бұл көрсеткіш 2 360,3 мыңға жетіп, бір жыл ішінде шамамен 4,3 %-ға артқан. Бұл кәсіпкерлік сектордың ұлттық экономикадағы рөлінің күшейіп келе жатқанын білдіреді. Дегенмен құқық қолдану тәжірибесі кәсіпкерлердің құқықтарын азаматтық-құқықтық құралдар арқылы әрдайым тиімді қорғала бермейтінін көрсетеді. Осыған байланысты кәсіпкерлердің құқықтарын қорғаудың азаматтық-құқықтық тетігін теориялық және тәжірибелік тұрғыдан зерделеу және оны жетілдіру қазіргі кезеңде ерекше ғылыми әрі тәжірибелік маңызға ие.

Кәсіпкерлік өз тәуекелімен жүзеге асырылатын және жүйелі түрде таза кіріс алуға бағытталған дербес, бастамашыл қызмет ретінде конституциялық құрылымның негізін құрайтын адам және азамат құқықтары мен бостандықтарын жүзеге асырудың бір түрі болып табылады.

Қазақстан Республикасының стратегиялық даму құжаттарында кәсіпкерлікті дамыту, қолайлы және болжамды құқықтық ортаны қалыптастыру, меншік құқықтарын қорғау және кәсіпкерлік қызметке негізсіз араласуды шектеу мәселелеріне ерекше мән беріледі. Сонымен қатар, құқықтық саясат тұжырымдамасында жеке және заңды тұлғалардың құқықтары мен заңды мүдделерін тиімді қорғау, шарт бостандығын кеңейту және мемлекеттік реттеуді оңтайландыру міндеттері айқындалған.

Мемлекет басшысы Қасым-Жомарт Тоқаевтың 2024 жылғы 2 қыркүйектегі «Әділетті Қазақстан: заң мен тәртіп, экономикалық өсім, қоғамдық оптимизм» атты Қазақстан халқына Жолдауында кәсіпкерлікті дамыту, инвестициялық ахуалды жақсарту және бизнес жүргізу үшін қолайлы әрі болжамды құқықтық орта қалыптастыру мемлекеттің стратегиялық басымдықтарының бірі ретінде айқындалған. Жолдауда кәсіпкерлік қызметті қорғау, заң мен тәртіп қағидаларын нығайту, сондай-ақ кәсіпкерлердің қызметіне негізсіз араласуды болдырмау қажеттігіне ерекше назар аударылған. Бұл ұстанымдар кәсіпкерлердің құқықтарын қорғаудың тиімді азаматтық-құқықтық тетіктерін қалыптастыру мәселесінің өзектілігін күшейтеді.

Азаматтық-құқықтық доктринада кәсіпкерлік қызмет, кәсіпкердің құқықтық мәртебесі, құқықсубъектілік, кәсіпкерлік тәуекел және азаматтық-құқықтық жауапкершілік мәселелерінің жекелеген қырлары қарастырылғанымен, оларды кәсіпкерлердің құқықтарын қорғаудың азаматтық-құқықтық тетігімен жүйелі және кешенді байланыста талдау әлі де қалыптаспаған. Атап айтқанда, кәсіпкердің құқықтық мәртебесінің мазмұны мен құрылымының азаматтық-құқықтық қорғау құралдарын таңдау, оларды қолдану шектері мен тиімділігіне ықпалы ғылыми тұрғыдан тұтастай негізделмеген. Бұл жағдай кәсіпкерлердің құқықтарын қорғау саласында құқық қолдану тәжірибесінде туындайтын қайшылықтарды түсіндіруді қиындатып, азаматтық-құқықтық тетіктің теориялық тұтастығын қамтамасыз ету қажеттігін айқындайды.

Кәсіпкерлердің құқықтарын қорғаудың азаматтық-құқықтық тетігі күрделі әрі көпқұрамды құқықтық жүйе ретінде қорғау объектісін, қорғауды жүзеге асыратын субъектілерді, қорғаудың нысандары мен тәсілдерін, сондай-ақ олардың нормативтік негіздерін қамтиды. Аталған элементтердің өзара байланысы мен азаматтық-құқықтық құралдардың қолданылу шектері ғылыми әдебиетте бірізді әрі жүйелі түрде жеткілікті деңгейде анықталмаған. Демек, кәсіпкерлердің құқықтарын қорғаудың азаматтық-құқықтық тетігін ұғымдық, құрылымдық және функционалдық тұрғыдан кешенді талдау қазіргі кезеңде ерекше ғылыми әрі тәжірибелік өзектілікке ие.

Кәсіпкерлердің құқықтарын қорғау мәселесінің салыстырмалы-құқықтық қыры айрықша маңызға ие. Қазақстан Республикасында кәсіпкерлік қызметті құқықтық реттеу мен қорғау жүйесін жетілдіру ұлттық құқық шеңберімен шектелмей, шет мемлекеттердегі азаматтық-құқықтық қорғау тетіктерінің қалыптасқан үлгілерін зерделеуді талап етеді. Зерттеу барысында континенттік құқық жүйесінің өкілдері ретінде Германия мен Францияның, жалпы құқық жүйесіне жататын Ұлыбритания мен АҚШ-та кәсіпкерлердің құқықтарын қорғау тәжірибесі талданады. Аталған мемлекеттерді зерттеу олардың кәсіпкерлік қызмет субъектілерінің құқықтарын қорғау саласында қалыптасқан тұрақты құқықтық тетіктерімен, соттық және соттан тыс қорғау нысандарының тиімді қолданылуымен, кәсіпкерлердің құқықтарын қорғаудың институционалдық тетіктерінің дамығандығымен түсіндіріледі. Салыстырмалы талдау көрсеткендей, кәсіпкерлердің құқықтарын қорғау саласындағы жекелеген шетелдік институттар мен рәсімдерді механикалық түрде қабылдау олардың тиімділігін тиісінше қамтамасыз етпейді, себебі мұндай тетіктер белгілі бір құқықтық дәстүрлерге, сот жүйесінің құрылымына және институционалдық ортаға тәуелді түрде қалыптасады. Сондықтан континенттік және жалпы құқық жүйелерінде орныққан кәсіпкерлердің құқықтарын қорғау үлгілерін салыстыра отырып, оларды ұлттық құқықтық жүйенің ерекшеліктерін ескере отырып бейімдеу қажеттігі туындайды. Мұндай тәсіл кәсіпкерлердің құқықтарын қорғаудың азаматтық-құқықтық тетігін ғылыми тұрғыдан негізделген, жүйелі әрі тиімді үлгі ретінде қалыптастырудың өзектілігін айқындайды.
Қазіргі құқық қолдану тәжірибесі кәсіпкерлердің құқықтарын қорғау жүйесінің көпдеңгейлі әрі көпнұсқалы сипат алғанын көрсетеді. Кәсіпкерлердің құқықтары мен заңды мүдделерін қорғау тек сот арқылы жүзеге асырылатын нысандармен шектелмей, азаматтық-құқықтық қорғаудың өзге де тетіктерін қамтиды, алайда олардың құқықтық реттелуі мен тәжірибеде қолданылуы біркелкі емес. Бұл жағдай кәсіпкерлердің құқықтарын қорғаудың әртүрлі нысандары мен тәсілдерінің өзара байланысын, олардың тиімділігі мен қолдану шектерін ғылыми тұрғыдан кешенді талдаудың қажеттігін айқындайды. Осыған байланысты кәсіпкерлердің құқықтарын қорғаудың азаматтық-құқықтық тетігін тұтастай қарастыру және оны жетілдіру мәселесі қазіргі кезеңде ерекше өзекті болып табылады.

Кәсіпкерлердің құқықтарын қорғау саласындағы қазіргі даму үрдістері соттан тыс институционалдық тетіктердің рөлінің едәуір артқанын көрсетеді. Қазақстанда мұндай институттардың қатарына, кәсіпкерлердің құқықтарын қорғауға бағытталған ҚР-ның Ұлттық кәсіпкерлер палатасы (ҰКП) мен Қазақстан кәсіпкерлерінің құқықтарын қорғау жөніндегі уәкіл (бизнес-омбудсмен) институты жатады. Бұл институттар кәсіпкерлердің құқықтары мен заңды мүдделерін қорғау, мемлекеттік органдардың шешімдері мен әрекеттеріне қатысты шағымдарды қарау, кәсіпкерлердің құқықтарының бұзылуын алдын алу және құқық қолдану тәжірибесін жетілдіру бағытында маңызды рөл атқарады. 
Соған қарамастан, аталған институттар кәсіпкерлердің құқықтарын қорғау тәжірибесіне белсенді енгізілгенімен, олардың азаматтық-құқықтық қорғау тетігімен өзара байланысы, құқықтық табиғаты және кәсіпкерлердің құқықтарын қорғау нысандары жүйесіндегі орны ғылыми әдебиетте жеткілікті деңгейде тұтастай негізделмеген. Бұл жағдай кәсіпкерлердің құқықтарын қорғаудың азаматтық-құқықтық тетігін тек соттық қорғау құралдарымен шектемей, соттан тыс институционалдық ықпал ету тетіктерімен, соның ішінде Ұлттық кәсіпкерлер палатасы қызметі мен бизнес-омбудсмен институттарымен өзара сабақтастықта кешенді түрде зерттеу қажеттігін айқындайды.
Диссертациялық зерттеудің мақсаты. Қазақстан Республикасында кәсіпкерлердің құқықтарын қорғаудың азаматтық-құқықтық тетігінің теориялық негіздерін кешенді түрде талдау, оның құрылымы мен мазмұнын анықтау, құқық қолдану тәжірибесін зерттеу, сонымен қатар, шетелдік тәжірибені салыстырмалы-құқықтық тұрғыдан талдау негізінде аталған тетікті жетілдіруге қатысты ғылыми негізделген ұсыныстар әзірлеу диссертациялық зерттеудің мақсаты болып табылады.
Зерттеу міндеттері. Жоғарыда анықталған мақсатқа сәйкес, жүргізіліп отырған зерттеудің негізгі кезеңдерін сипаттайтын келесідей міндеттер қалыптастырылды:

- Қазақстан Республикасының заңнамасы бойынша кәсіпкердің құқықтық мәртебесінің азаматтық-құқықтық мазмұнын, оның элементтері мен ерекшеліктерін анықтау арқылы оның анықтамасын тұжырымдау;

- кәсіпкерлердің құқықтарын қорғаудың азаматтық-құқықтық тетігінің элементтерін (қорғау объектісі, субъектілері, нысандары мен тәсілдері) жүйелеу және өзара байланысын зерттеу, дара кәсіпкерлікпен айналысуға тікелей рұқсат беретін норманы заңда бекіту туралы ұсынысты негіздеу;

- кешенді теориялық және нормативтік-құқықтық талдау нәтижесінде материалдық және процессуалдық құқықтық құралдардың өзара байланысты жүйесі ретінде кәсіпкерлердің құқықтары мен заңды мүдделерін қорғау ұғымына анықтама беру;

- кәсіпкерлердің құқықтарын қорғау саласындағы шетелдік тәжірибені салыстырмалы-құқықтық тұрғыдан зерделеу және оны ұлттық құқықтық жүйеге бейімдеу мүмкіндіктерін айқындау;
- соттан тыс институционалдық тетіктердің (Ұлттық кәсіпкерлер палатасы, Қазақстан кәсіпкерлерінің құқықтарын қорғау жөніндегі уәкіл) кәсіпкерлердің құқықтарын қорғау жүйесіндегі рөлін және олардың азаматтық-құқықтық қорғау тетігімен өзара байланысын талдау, шағын кәсіпкерлердің құқықтары мен заңды мүдделерін қорғайтын тәуелсіз бизнес-омбудсмен лауазымын құру қажеттігін негіздеу;

- кәсіпкерлердің құқықтары мен заңды мүдделерін қорғаудың соттан тыс нысандары мен тәсілдерін, оларды қолдану тәжірибесін зерттеу, кәсіпкерлік дауларды реттейтін балама тәсілдерді құқықтық реттеуді жетілдіру жөнінде ұсыныстар әзірлеу;

- Қазақстан Республикасында кәсіпкерлердің құқықтарын сот тәртібімен қорғау тәжірибесін талдау, негізгі мәселелерін анықтау, Қазақстан Республикасының Азаматтық процестік кодексіндегі  мамандандырылған ауданаралық экономикалық соттардың соттылығын анықтауда даудың экономикалық (кәсіпкерлік) мазмұнын ескеруге мүмкіндік беретін норманы әзірлеу;

- кәсіпкерлердің құқықтарын сот тәртібімен қорғау тетігін жетілдіру мақсатында Қазақстан кәсіпкерлерінің құқықтарын қорғау жөніндегі уәкілдің соттағы өкіл ретінде азаматтық іс жүргізуге қатысу тәртібін біріздендіріп, құқықтық анықтылықты қамтамасыз ететін норманы әзірлеу;

- кәсіпкерлік қызметтен туындайтын дауларды соттық нысан бойынша шешуде біркелкі сот тәжірибесін қалыптастыру мүмкіндіктерін ұсыну.

Зерттеу әдістері. Диссертациялық зерттеуде қойылған мақсат пен міндеттерге жету үшін жалпы ғылыми, арнайы құқықтық және эмпирикалық әдістердің кешені қолданылды.

Талдау және синтез әдістері кәсіпкерлердің құқықтарын қорғаудың азаматтық-құқықтық тетігін құрайтын құқықтық нормалар, институттар, қорғау нысандары мен тәсілдерін олардың өзара байланысында зерттеуге мүмкіндік берді. Индукция және дедукция әдістері сот тәжірибесі мен статистикалық деректер негізінде жалпы теориялық қорытындылар жасауға және оларды нақты құқық қолдану жағдайларында тексеруге пайдаланылды.

Формальді-құқықтық әдіс азаматтық және кәсіпкерлік заңнаманың нормаларын талдау, олардың мазмұны мен қолдану ерекшеліктерін айқындау үшін қолданылды. Салыстырмалы-құқықтық әдіс Германия, Франция, АҚШ және Ұлыбритания сияқты мемлекеттердің құқықтық жүйелеріндегі кәсіпкерлердің құқықтарын қорғау тетіктерін зерделеуге және оларды ұлттық құқықтық жүйеге бейімдеу мүмкіндіктерін анықтауға мүмкіндік берді.

Жүйелік-құрылымдық әдіс кәсіпкерлердің құқықтарын қорғаудың азаматтық-құқықтық тетігін тұтас құқықтық жүйе ретінде қарастыруға және оның элементтерінің өзара байланысын анықтауға бағытталды. Формальді-логикалық әдіс құқықтық ұғымдардың мазмұнын нақтылап, олардың ішкі бірізділігін қамтамасыз етуге қолданылды.

Құқық қолдану тәжірибесін талдау әдісі сот шешімдерін зерттеу арқылы негізгі үрдістер мен мәселелерді айқындауға мүмкіндік берді, ал құқықтық модельдеу әдісі аталған тетікті жетілдіруге бағытталған ұсыныстар әзірлеуде пайдаланылды. Статистикалық талдау әдісі сот істерінің сандық көрсеткіштерін зерделеуге, ал жалпылау әдісі алынған нәтижелерді жүйелеуге бағытталды.

Қолданылған әдістер жиынтығы зерттеу объектісі мен пәнін кешенді талдауға, кәсіпкерлердің құқықтарын қорғаудың азаматтық-құқықтық тетігінің құрылымы мен мазмұнын айқындауға, сондай-ақ оны жетілдіру жөніндегі ғылыми негізделген ұсыныстар әзірлеуге мүмкіндік берді.

Қорғауға шығарылатын негізгі тұжырымдар. 
1. Диссертациялық зерттеу нәтижесінде кәсіпкердің құқықтық мәртебесі анықталды: «Кәсіпкердің құқықтық мәртебесі  – кәсіпкерлік қызмет еркіндігіне негізделетін, азаматтық айналымда кәсіпкерлік қызметті жүзеге асыру дерегімен нақты мазмұнға ие болатын және кәсіпкердің құқықсубъектілігін, мүліктік дербестігін, кәсіпкерлік тәуекелін, құқықтары мен міндеттерін, сондай-ақ азаматтық-құқықтық жауапкершілік режимін айқындайтын құқықтық жағдайы». Ұсынылған анықтама кәсіпкердің құқықтық мәртебесінің негізгі элементтерін (құқықсубъектілік, мүліктік дербестік, кәсіпкерлік тәуекел, құқықтар мен міндеттер, сондай-ақ азаматтық-құқықтық жауапкершілік) өзара функционалдық байланыста қарастыруға мүмкіндік береді және кәсіпкерлердің құқықтарын қорғаудың азаматтық-құқықтық тетіктерін анықтауда құқықтық анықтылықты қамтамасыз етуге бағытталған. 

2. Кәсіпкерлік қызмет субъектілерінің жасына қатысты құқықтық реттеуді жүйелеуге, құқық қолдану тәжірибесіндегі әркелкілікті жоюға және азаматтардың кәсіпкерлік қызметті жүзеге асырудағы құқықтық мүмкіндіктерін кеңейтуге бағытталған Қазақстан Республикасының Кәсіпкерлік кодексіне он алты жасқа толған және заңда белгіленген тәртіппен толық әрекет қабілетті деп танылған тұлғаларға дара кәсіпкерлікпен айналысуға тікелей рұқсат беретін норманы енгізу орынды деп есептейміз. Атап айтқанда, Қазақстан Республикасының Кәсіпкерлік кодексінің 30-бабын келесі мазмұндағы 3-бөліммен толықтыру ұсынылады: «Он алты жасқа толған және Қазақстан Республикасының Азаматтық кодексіне сәйкес толық әрекет қабілетті деп танылған тұлғалар дара кәсіпкерлік қызметті Қазақстан Республикасының заңнамасында белгіленген тәртіппен жүзеге асыруға құқылы».

3. Жүргізілген кешенді теориялық және нормативтік-құқықтық талдау нәтижесінде кәсіпкерлердің құқықтары мен заңды мүдделерін қорғау ұғымы келесідей тұжырымдалды: «Кәсіпкерлердің құқықтары мен заңды мүдделерін қорғау - кәсіпкерлік қызмет субъектілеріне тиесілі азаматтық құқықтардың қол сұғылмаушылығын қамтамасыз етуге, олардың еркін және кедергісіз жүзеге асырылуына жағдай жасауға, бұзылған құқықтарды қалпына келтіруге, құқық бұзушылықтардың алдын алуға және олардың салдарын жоюға бағытталған, азаматтық заңнамаға негізделген материалдық және процессуалдық құқықтық құралдар мен тетіктердің өзара байланысты жүйесі болып табылады». 
Осылайша кәсіпкерлердің құқықтары мен заңды мүдделерін қорғаудың азаматтық-құқықтық тетігі материалдық және процессуалдық құқықтық құралдардың өзара байланысты жүйесі ретінде анықталды. 

4. Кәсіпкерлердің құқықтары мен заңды мүдделерін қорғау саласындағы шет елдердің оң тәжірибесі кәсіпкерлердің құқықтарын қорғауда соттан тыс институционалдық тетіктердің тиімділігі жоғары екендігін көрсетеді. Шағын кәсіпкерлердің құқықтары мен заңды мүдделерін қорғау мақсатында, мамандандырылған бизнес-омбудсмен – Қазақстан Республикасының Ұлттық кәсіпкерлер палатасы құрамында Ұлттық бизнес уәкілі институтын құру қажет деп санаймыз. Ол билік органдарының шағын бизнеске қатысты әрекеттеріне бақылау жасап, шағын бизнес субъектілерінің мемлекеттік атқарушы органдарының, құқық қорғау органдарының негізсіз, шамадан тыс немесе әділетсіз реттеуші іс-қимылдарына байланысты шағымдарын қарайтын болады. Сонымен қатар, кеңес беру, делдалдық және алдын алу сипатындағы функцияларды да жүзеге асырады.
Аталған институттың негізгі функциялары мыналар болып табылады:

· мемлекеттік органдардың шағын бизнеске қатысты әрекеттеріне бақылау жасау;

· шағын бизнес субъектілерінің мемлекеттік органдардың реттеуші әрекеттеріне қатысты шағымдарын қарау;

· шағын бизнес субъектілеріне құқықтық және консультациялық қолдау көрсету;

· шағын бизнес субъектілері мен мемлекеттік органдар арасындағы өзара іс-қимылды қамтамасыз ету;

· реттеуші қысымды төмендетуге бағытталған ұсыныстар әзірлеу.

5. Құқық қолдану тәжірибесі көрсеткендей, қолданыстағы азаматтық процестік заңнамада соттылықты анықтауда формальді субъектілік өлшемге басымдық берілуі ұқсас экономикалық мазмұндағы даулардың әртүрлі соттардың қарауына жіберілуіне алып келеді, бұл өз кезінде сот тәжірибесінің әркелкілігін туындатады. Осыған байланысты, Қазақстан Республикасының Азаматтық процестік кодексінің 27-бабының 1-бөлімін мамандандырылған ауданаралық экономикалық соттардың соттылығын анықтауда даудың экономикалық (кәсіпкерлік) мазмұнын ескеруге мүмкіндік беретін жаңа редакцияда ұсынамыз: «Мамандандырылған ауданаралық экономикалық соттар, басқа соттың соттылығына жататындығы заңда айқындалған істерді қоспағанда, тараптары заңды тұлға құрмай жеке кәсіпкерлік қызметін жүзеге асыратын жеке тұлғалар, заңды тұлғалар болып табылатын кәсіпкерлік қызметтен туындайтын мүлiктiк және мүлiктiк емес даулар, оның ішінде жеке тұлғалардың қатысуымен туындайтын даулар бойынша, сондай-ақ корпоративтік даулар бойынша азаматтық iстердi қарайды және шешеді».

6. Кәсіпкерлердің құқықтарын қорғаудың институционалдық тетігін процестік тұрғыдан нақтылау мақсатында Қазақстан Республикасының Азаматтық процестік кодексінің 58-бабының 1-бөлімін Қазақстан кәсіпкерлерінің құқықтарын қорғау жөніндегі уәкіл аппараты өкілдерін кәсіпкерлік субъектісінің тапсырмасы бойынша сотта өкіл бола алатын тұлғалар қатарына енгізу арқылы толықтыруды ұсынамыз.

Қазақстан Республикасының Азаматтық процестік кодексінің 58-бабының 1-бөлімін мынадай мазмұндағы 4-2) тармақшамен толықтыру қажет:

«4-2) Қазақстан кәсіпкерлерінің құқықтарын қорғау жөніндегі уәкіл;»

Аталған құқықтық норма уәкіл институтының соттағы қатысу тәртібін біріздендіріп, құқықтық анықтылықты қамтамасыз етеді.

7. Кәсіпкерлік дауларды қарау барысында құқық қолданудың әркелкілігі, ұқсас істер бойынша әртүрлі құқықтық позициялардың қалыптасуы кәсіпкерлер үшін сот нәтижелерін алдын ала болжауды қиындатады. Сондықтан, кәсіпкерлік қызметтен туындайтын дауларды соттарда қарау тәжірибесіне жалпылама талдау жүргізіп, біркелкі сот тәжірибесін қалыптастыратын Қазақстан Республикасы Жоғарғы Сотының «Кәсіпкерлік дауларды шешу жөніндегі істер бойынша сот тәжірибесі туралы» нормативтік қаулысын қабылдау ұсынылады.
Негізгі зерттеу нәтижелерінің сипаттамасы. Диссертациялық жұмыстың міндеттері толық көлемде орындалды.

Диссертант тарапынан жүргізілген кешенді теориялық және құқық қолдану практикасын талдау негізінде кәсіпкерлердің құқықтары мен заңды мүдделерін қорғаудың азаматтық-құқықтық тетігінің мазмұны мен маңыздылығы негізделді; кәсіпкердің құқықтық мәртебесіне анықтама беріліп, оның құрылымдық элементтерінің (құқықсубъектілік, мүліктік дербестік, кәсіпкерлік тәуекел, құқықтары мен міндеттері, азаматтық-құқықтық жауапкершілік) өзара байланысы айқындалды; доктриналық тұжырымдарды негізге ала отырып, кәсіпкерлердің құқықтарын қорғауды реттейтін материалдық және процессуалдық құқық нормаларының жүйедегі орны нақтыланды; құқықтық реттеуді жетілдіру мақсатында ұлттық заңнама мен шетелдік тәжірибеге салыстырмалы талдау жүргізілді; кәсіпкерлердің құқықтарын қорғаудың соттық және соттан тыс нысандарының арақатынасы анықталып, соттан тыс институционалдық тетіктердің тиімділігі негізделді; қолданыстағы заңнаманы жетілдіру мақсатында Қазақстан Республикасының Кәсіпкерлік кодексіне он алты жасқа толған және толық әрекет қабілетті тұлғалардың дара кәсіпкерлікпен айналысуына мүмкіндік беретін норманы енгізу ұсынылды; азаматтық процестік заңнаманы жетілдіру шеңберінде мамандандырылған экономикалық соттардың соттылығын анықтау кезінде даудың экономикалық мазмұнын ескеру қажеттілігі негізделіп, тиісті норманы жаңа редакцияда ұсыну әзірленді; сондай-ақ кәсіпкерлердің құқықтарын қорғау жөніндегі уәкіл институтының процестік мәртебесін нақтылау және оның соттағы өкілдік ету мүмкіндігін заңнамалық тұрғыдан бекіту ұсынылды; құқық қолдану практикасын талдау нәтижесінде кәсіпкерлік даулар бойынша сот тәжірибесінің әркелкілігі анықталып, оны біріздендіру мақсатында Қазақстан Республикасы Жоғарғы Сотының нормативтік қаулысын қабылдау қажеттілігі негізделді; сонымен қатар кәсіпкерлердің құқықтарын қорғаудың институционалдық тетігін жетілдіру мақсатында шағын бизнес субъектілеріне бағытталған арнайы бизнес-омбудсмен институтын дамыту жөнінде ұсыныстар тұжырымдалды.
Алынған нәтижелердің маңыздылығы мен жаңалығын негіздеу. Бұл диссертацияның ғылыми жаңалығы кәсіпкерлердің құқықтарын қорғаудың азаматтық-құқықтық тетігін кешенді зерттеу нәтижесінде оның ұғымдық, құрылымдық және функционалдық қырлары нақтыланып, ғылыми негізделген тұжырымдар мен ұсыныстар қалыптастырылды. Зерттеу барысында кәсіпкердің құқықтық мәртебесі мен кәсіпкерлердің құқықтарын қорғау ұғымы қолданыстағы заңнама мен құқықтық доктринаны жалпылау арқылы ғана емес, сонымен бірге азаматтық айналымдағы құқық қолданудың нақты жағдайларымен байланысты қарастырылды. Осы негізде кәсіпкердің құқықтық мәртебесіне және кәсіпкерлердің құқықтары мен заңды мүдделерін қорғауға анықтамалар ұсынылды.

Диссертациялық зерттеу аясында кәсіпкерлердің құқықтарын қорғаудың азаматтық-құқықтық тетігі нормативтік, институционалдық және құқық қорғау элементтерінің өзара байланысты жүйесі ретінде негізделеді, ал оның құрылымдық элементтері бірыңғай логикада анықталады.

Зерттеу Қазақстан Республикасының азаматтық, кәсіпкерлік және азаматтық процестік заңнамасында кәсіпкерлердің құқықтарын қорғауды реттейтін құқықтық анықтылықтың болмауына, соттылықты анықтаудағы формализмге және қорғау тетіктерінің сәйкессіздігіне ғылыми негіз береді. Осыған байланысты кәсіпкерлердің құқықтарын қорғаудың азаматтық-құқықтық тетігін жетілдіруге бағытталған нақты заңнамалық және институционалдық ұсыныстар тұжырымдалды.

Алынған нәтижелер жаңалық пен практикалық маңыздылыққа ие, оған мыналар кіреді.

1-нәтиженің ғылыми жаңалығы кәсіпкердің құқықтық мәртебесінің құқықтық табиғатын кешенді түрде қайта пайымдау негізінде, оның құрылымдық элементтерінің (құқықсубъектілік, мүліктік дербестік, кәсіпкерлік тәуекел, құқықтары мен міндеттері, азаматтық-құқықтық жауапкершілік) өзара байланысын ескере отырып, кәсіпкердің құқықтық мәртебесіне анықтама ұсынғандығында, бұл өз кезегінде кәсіпкерлердің құқықтарын қорғаудың азаматтық-құқықтық тетігінің теориялық негіздерін нақтылауға мүмкіндік береді.
2-нәтиженің ғылыми жаңалығы кәсіпкерлік қызмет субъектілерінің жасына қатысты құқықтық реттеудің ерекшеліктерін ескере отырып, азаматтардың кәсіпкерлік қызметті жүзеге асырудағы құқықтық мүмкіндіктерін кеңейтуге бағытталған, толық әрекет қабілетті он алты жасқа толған тұлғалардың дара кәсіпкерлікпен айналысуына мүмкіндік беретін құқықтық норманы заңнамалық тұрғыдан енгізу қажеттігін негіздегендігінде.

3-нәтиженің ғылыми жаңалығы кәсіпкерлердің құқықтары мен заңды мүдделерін қорғау институтының құқықтық табиғатын кешенді талдау негізінде, олардың қорғалуын қамтамасыз ететін материалдық және процессуалдық құқықтық құралдардың өзара байланысын ескере отырып, кәсіпкерлердің құқықтары мен заңды мүдделерін қорғау ұғымына анықтама ұсынғандығында, бұл аталған институттың мазмұны мен құрылымын теориялық тұрғыдан нақтылауға мүмкіндік береді. 

4-нәтиженің ғылыми жаңалығы кәсіпкерлердің құқықтарын қорғау саласындағы шетелдік тәжірибені салыстырмалы-құқықтық талдау негізінде, соттан тыс институционалдық тетіктердің тиімділігін ескере отырып, шағын кәсіпкерлік субъектілерінің құқықтарын қорғауға бағытталған арнайы бизнес-омбудсмен институтын құру қажеттігін негіздегендігінде, бұл кәсіпкерлердің құқықтарын қорғаудың институционалдық тетігін жетілдіруге мүмкіндік береді.

5-нәтиженің ғылыми жаңалығы кәсіпкерлік дауларды қарау барысында соттылықты айқындаудың қолданыстағы тәсілдерін талдау негізінде, даудың экономикалық (кәсіпкерлік) мазмұнын ескеруге бағытталған жаңа тәсілді ұсынғандығында, бұл өз кезегінде сот практикасының біркелкілігін қамтамасыз етуге және құқық қолданудағы қайшылықтарды азайтуға мүмкіндік береді.

6-нәтиженің ғылыми жаңалығы кәсіпкерлердің құқықтарын қорғаудың институционалдық тетігінің процестік аспектілерін талдау негізінде, Қазақстан кәсіпкерлерінің құқықтарын қорғау жөніндегі уәкіл институтының соттағы өкілдік ету мүмкіндігін заңнамалық тұрғыдан бекіту қажеттігін негіздегендігінде, бұл аталған институттың құқықтық мәртебесін нақтылауға және құқықтық қорғау тиімділігін арттыруға ықпал етеді.

7-нәтиженің ғылыми жаңалығы кәсіпкерлік даулар бойынша құқық қолдану практикасын талдау негізінде, сот тәжірибесінің әркелкілігін жоюға бағытталған Қазақстан Республикасы Жоғарғы Сотының нормативтік қаулысын қабылдау қажеттігін негіздегендігінде, бұл кәсіпкерлердің құқықтарын қорғау саласында құқық қолданудың біркелкілігін қамтамасыз етуге мүмкіндік береді.
Ғылыми даму бағыттарына немесе мемлекеттік бағдарламаларға сәйкестік. Зерттеу Қазақстан Республикасының стратегиялық даму басымдықтарына толық сәйкес келеді. «Қазақстан–2050» Стратегиясында кәсіпкерлікті ұлттық экономиканың жетекші күші ретінде дамыту, қолайлы құқықтық орта қалыптастыру және меншік құқықтарын қорғау қажеттігі айқындалған.

Қазақстан Республикасының 2030 жылға дейінгі құқықтық саясат тұжырымдамасында жеке және заңды тұлғалардың құқықтарын тиімді қорғау, шарт бостандығын кеңейту және мемлекеттік реттеуді оңтайландыру міндеттері белгіленген.

Мемлекет басшысы Қ.К. Тоқаевтың 2024 жылғы Жолдауында кәсіпкерлікті қорғау, заң үстемдігін қамтамасыз ету және бизнеске негізсіз араласуды шектеу қажеттігі атап өтілген.

Осыған байланысты, диссертациялық зерттеу кәсіпкерлердің құқықтарын қорғаудың азаматтық-құқықтық тетігін жетілдірудің өзектілігі мен практикалық маңыздылығын негіздейді.

Докторанттың әрбір басылымды дайындауға қосқан үлесінің сипаттамасы. Бұл жұмыстың нәтижелері автордың негізгі зерттеу қызығушылықтарына сәйкес келеді және көпжылдық зерттеулердің қорытындысы болып табылады. Диссертациялық зерттеу нәтижелері 11 ғылыми жарияланымда көрініс тапқан. Олардың ішінде Scopus ғылыми деректер базасында индекстелген халықаралық рецензияланатын ғылыми журналда 1 мақала, Қазақстан Республикасы Ғылым және жоғары білім министрлігінің Ғылым және жоғары білім саласындағы сапаны қамтамасыз ету комитеті ұсынған ғылыми басылымдарда 4 мақала, халықаралық ғылыми журналда 1 мақала, сондай-ақ шетелде және Қазақстан Республикасында өткен халықаралық ғылыми-практикалық конференциялар материалдарында 5 мақала жарияланған.

